
ᑲᓇᑕᓕᒫᒥ ᐃᓄᒻᒪᕇᑦ ᐅᓪᓗᖁᑎᖓ: ᓇᑯᕐᒦᒃ ᓄᓇᕕᒻᒥᐅᑦ ᐃᓄᑐᖃᓕᒫᖏᑦ ! 
 
ᑰᑦᔪᐊᖅ, ᓯᑦᑎᒻᐱᕆ 25, 2026 – ᐅᒃᑑᐸ 1-ᒧᑦ ᐃᓄᒻᒪᕇᑦ ᐅᓪᓗᖁᑎᒋᓛᕐᒪᖏᑦ, ᓯᑦᑎᒻᐸ 28-ᒥᑦ ᐅᑦᑑᐸ 2-ᒧᓪᓗ, ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ ᖁᕕᐊᓲᑎᖃᓛᕐᓱᑎᒃ ᐱᓇᓱᐊᕈᓯᓕᒫᒥ ᐃᓄᓕᒫᓄᑦ ᖃᐅᔨᒪᔭᐅᑎᑦᓯᖃᑦᑕᓗᑎᒃ ᑕᒪᑐᒥᖓ.  

ᐃᓄᒻᒪᕇᑦ ᐅᓪᓗᖁᑎᖓᓂ ᐃᓕᑕᕐᓯᒪᕕᑦᓴᐅᓛᕐᖁᖅ ᐃᓄᒻᒪᕆᐅᓕᕐᑐᑦ ᖃᓄᐃᓕᖓᓂᕆᔭᖏᓐᓂᒃ ᓄᓇᕕᒻᒥ ᓄᓇᓕᓐᓂ ᐃᓄᐃᓪᓗ 
ᐃᓕᕐᖁᓯᖓᓂᒃ ᐱᔭᑦᓴᖃᓲᒍᓂᖏᓐᓂᒃ, ᖃᐅᔨᒪᔭᑐᖃᕐᒥᓂᒃ ᑐᓴᐅᒪᑎᑦᓯᕙᑦᓱᑎᒃ ᐊᐅᓚᔨᔭᒥᓂᓪᓗ ᐊᑑᑎᔭᐅᕙᑦᑐᕕᓂᕐᓂᒃ 
ᐅᓂᒃᑳᐸᑦᓱᑎᒃ. ᐅᐱᒋᓪᓚᕆᑦᑕᕗᑦ ᐃᓚᒋᕙᒃᑲᑎᒋᑦ, ᓂᑦᔮᐸᒻᒪᑕ ᐊᑑᑎᓯᒪᔭᒥᓂᓪᓗ ᐅᖄᕙᑦᓱᑎᒃ ᐊᓯᖏᑎᒍᓪᓗ 
ᑐᑭᒧᐊᑦᑎᓯᔨᒋᕙᑦᓱᒋᑦ ᐱᐅᓂᕐᓴᑰᕆᐊᖁᑦᓱᒋ ᑭᖑᕚᕗᑦ.  

ᐃᓄᒻᒪᕇᑦ ᐅᓪᓗᖁᑎᖓᓂᒃ ᓇᐅᓕᒫᓄᑦ ᖃᐅᔨᒪᔭᐅᑎᑦᓯᓂᖅ ᐃᕐᙯᒍᑎᒋᒻᒥᔭᕗᑦ ᐱᓪᓚᕆᐅᒋᐊᖓᓂᒃ ᐃᑲᔪᖃᑦᑕᕆᐊᖃᕐᓂᐅᑉ 
ᐃᓄᒻᒪᕆᓐᓂᒃ ᐃᑉᐱᒋᔭᖃᖁᓗᒋᑦ ᓲᓱᒋᔭᐅᓂᕐᒥᒃ ᐱᓪᓚᕆᐅᑎᑕᐅᓂᕐᒥᓗ ᐃᓚᐅᑎᑦᓯᐊᖃᑦᑕᓂᒃᑯᑦ ᑐᑭᑖᕈᑕᐅᔪᓄᑦ 
ᓱᕐᕃᓂᖃᕈᓐᓇᑐᓄᑦ ᐃᓅᓯᖏᓐᓂᒃ ᓄᓇᓕᖏᓐᓂᓗ, ᓱᓲᒋᑦᓯᐊᐸᓪᓗᒋᓪᓗ ᓇᓪᓕᑳᕐᓯᒪᔭᖏᑦ.   
 
ᓇᐅᓕᒫᓄᑦ ᖃᐅᔨᒪᔭᐅᑎᑦᓯᓂᕐᓄᑦ ᐃᓚᒋᔭᐅᓛᕐᑐᑦ:  

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑐᓴᐅᒪᔭᐅᑎᑦᓯᓛᕐᑐᑦ ᑐᑭᓯᒪᐅᑎᑦᓴᓂᒃ ᑐᓴᕐᑕᐅᒋᐊᓕᓐᓂᓗ Facebook -ᑎᒍᑦ 
ᑕᕐᕋᒥᐅᒃᑯᓗ ᓂᐱᖓᑎᒍᑦ, ᐊᑭᓐᓇᒥᐅᑌᑦ ᑐᓂᐅᕐᖃᑕᐅᓛᕐᒥᔪᑦ ᐊᑐᐊᒑᐱᓪᓗ ᓄᓇᓕᓐᓄᑦ ᓄᓇᕕᒻᒦᑐᓄᑦ.  

ᓱᓕᓗ, ᐱᓇᓱᑦᑏᑦ ᑰᑦᔪᐊᓕᐊᓛᕐᒥᔪᑦ ᖁᕕᐊᓲᑎᖃᕆᐊᕐᑐᓗᑎᒃ ᐊᕐᕌᒍᕐᓂ ᐊᕙᑎᓂ ᓄᓇᕕᒻᒥᐅᑦ ᐃᓄᒻᒪᕆᖏᑦ 
ᑲᑎᒪᔨᖃᓕᕐᓂᖏᓐᓄᑦ ᐊᖑᒻᒪᑎᑦᓯᖃᑎᒌᒋᐊᕐᑐᓗᑎᒃ ᐅᖄᒍᑕᐅᕙᓪᓗᓲᓂᒃ, ᓯᕗᓪᓕᐅᔨᒐᑦᓴᓕᐊᒍᒋᐊᓕᓐᓂᒃ 
ᐱᓇᓱᐊᕐᑕᐅᒋᐊᖃᓛᓕᕐᒥᔪᓂᓪᓗ ᓄᓇᕕᒻᒥᐅᑦ ᐃᓄᒻᒪᕇᑦ ᐅᖄᖃᑎᒌᓐᓂᖓᓂᑦ ᐱᓯᒪᔪᓂᒃ.  
  
ᖁᕕᐊᓲᑎᖃᕐᓂᖅ ᐃᓄᒻᒪᕆᖏᓐᓂᒃ ᓄᓇᕕᒻᒥᐅᑦ  

ᑲᑎᑫᓐᓈᐱᖃᑦᑕᓂᖅ ᐱᕙᓪᓕᖁᑎᐅᒍᓐᓇᒪᑦ: ᐅᖄᓚᕕᖃᕐᓗᑎᑦ ᐃᓚᓐᓃᕕᑦ. ᓂᕆᖃᑎᖃᕐᓗᑎᑦ. ᐅᓂᒃᑳᑐᐊᕐᑐᒥᒃ ᓈᓚᓪᓗᑎᑦ. 
ᖃᓄᐃᒻᒪᖔᑕ ᐊᐱᕐᓱᓗᒋᑦ. ᑲᑎᐅᑎᑫᓐᓇᑐᐃᓐᓇᓗᓯᓘᓐᓃᑦ.  ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓄᓇᕕᒻᒥᐅᓕᒫᓂᒃ 
ᐃᓚᐅᓛᖁᔨᕗᑦ ᑲᓇᑕᓕᒫᒥ ᐃᓄᒻᒪᕇᑦ ᐅᓪᓗᖁᑎᒋᓛᕐᑕᖓᓂ ᑕᕝᕙᓂ ᐱᓇᓱᐊᕈᓯᕐᒥ ᖁᕕᐊᓲᑎᖃᕐᓂᐅᓛᕐᒪᑦ ᐃᓄᒻᒪᕆᖁᑎᑦᑎᓂᒃ 
ᐱᓪᓚᕆᐅᒋᐊᖏᓐᓂᓗ ᖃᐅᔨᒪᑎᑦᓯᐊᓗᒋᑦ.  
 

ᐅᓪᓗᓯᐅᑦᓯᐊᓛᕐᖁᓯ ᓄᓇᕕᒻᒥᐅᑦ ᐃᓄᒻᒪᕆᖏᑦ ᐅᓪᓗᖁᑎᖃᕐᑎᑕᐅᑎᓪᓗᒋᑦ !  
 

 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᒥᖕᖑᑐᕕᓂᖅ 1978ᖑᑎᓪᓗᒍ ᔦᒻᔅ ᐯ ᐊᒻᒪᓗ ᑯᐯᒃ ᑕᕐᕋᖓᓂ 
ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᐃᓗᓯᓕᕆᓂᕐᒧᑦᓕᖓᔪᓂᑦ ᐱᒍᑦᔨᒍᑎᓂᑦ ᐃᓄᖁᑎᒥᓄᑦ 14ᓂᑦ ᓄᓇᓕᓐᓃᑐᓂᑦ 
ᓄᓇᖁᑎᖓᓂ ᑯᐯᒃ 55 ᐃᑰᑕᖓᑕ ᑕᕐᕋᖓᓂᑦᑐᓂᑦ. 

ᐱᓯᒪᔪᖅ: ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
ᑐᑭᓯᒋᐊᕈᒪᒍᕕᑦ: Stephanei M. Jacques 

